
SUG‘URTA TASHKILOTLARI 
INVESTITSIYA FAOLIYATINI 
BOSHQARISH MASALALARI

Kenjayev Ilhom G‘iyozovich
Iqtisodiyot fanlari bo‘yicha falsafa doktori (PhD), Toshkent moliya 

instituti Sug‘urta va pensiya ishi kafedrasi dotsenti
Annotatsiya: Maqolada cug‘urta tashkilotlari qo‘shimcha faoliyati bo‘lgan investitsiya faoliyatini iqtisodiy mohiyati hamda 
uni boshqarish masalalari tahlili keltirilgan. Shuningdek, sug‘urta tashkilotlar ixtiyorida to‘plangan bo‘sh moliyaviy 
resurslarni investitsiya obyektlariga joylashtirish sohasidagi tajribalarini o‘rganish, sug‘urta tashkilotlarining investitsion 
jarayonlarda ishtirokini yanada faollashtirish hamda investitsiya faoliyatini boshqarish sohasidagi halqaro qonunchilik 
normalariga oid masalalar tadqiq etilgan.
Kalit so‘zlar: sug‘urtalovchi, sug‘urtalanuvchi, sug‘urta mukofoti, sug‘urta puli, sug‘urta qoplamasi, sug‘urta portfeli, 
sug‘urta zaxirasi, sug‘urtalovchining investitsiya faoliyati, sug‘urta bozori.

Abstract: The article presents an analysis of the economic essence of investment activity, which is an additional activity 
of insurance organizations, and issues of its management. Also, issues related to international legal norms in the field of 
studying the experience of providing insurance organizations with free financial resources in investment objects, increasing 
the participation of insurance organizations in investment processes and managing investment activities were studied.
Key words: insurer, policyholder, insurance premium, insurance money, insurance coverage, insurance portfolio, insur-
ance reserve, investment activity of the insurer, insurance market.

Аннотация: В статье представлен анализ экономической сущности инвестиционной деятельности, которая явля-
ется дополнительной деятельностью страховых организаций, и вопросов ее управления. Также были изучены 
вопросы, связанные с международно-правовыми нормами в области изучения опыта предоставления в распоря-
жение страховых организаций свободных финансовых ресурсов в объектах инвестирования, повышения участия 
страховых организаций в инвестиционных процессах и управления инвестиционной деятельностью.
Ключевые слова: страховщик, страхователь, страховая премия, страховые деньги, страховое покрытие, стра-
ховой портфель, страховой резерв, инвестиционная деятельность страховщика, рынок страхования.

K I R I S H
Jahon amaliyotida iqtisodiyotni innovatsion rivojlantirish va shu asosda uning raqobatbardoshligini ta’min-

lash uchun unga birinchi navbatda etarli darajada investitsiya kiritish zarurligi tajribadan o‘tgan va o‘zini oqlagan 
usul hisoblanadi. Shuningdek jahon iqtisodiyotida investitsiyalar bo‘yicha daromad normalarini hisobga olgan 
holda sug‘urta to‘lovlarini diskontlashtirish xos bo‘lgan hayot sug‘urtasi bo‘yicha operatsiyalarni amalga 
oshirishda Evropa davlatlarining ixtisoslashgan sug‘urta tashkilotlari uchun investitsiya faoliyatidan daromad 
olish muhimdir. Mazkur cug‘urta tashkilotlarida likvidlik masalasi ikkinchi darajali hisoblanadi, chunki sug‘urta 
tashkilotlariga jalb qilingan mablag‘lar asosan uzoq muddatli mablag‘larni tashkil qiladi. Angliya sug‘urta tash-
kilotlarining aktivlari tarkibini olib qaraydigan bo‘lsak, ularda “davlat qimmali qog‘ozlari, mahalliy organlarning 
qimmatli qog‘ozlari va chet el qimmatli qog‘ozlari 25 foiz atrofida, kompaniyalarning qimmatli qog‘ozlari 30 
foizdan ortiq, ssudalar va ipoteka kreditlari 2-5 foiz, ko‘chmas mulkka qo‘yilmalar 3-5 foizni va boshqa soha-
larga 35 foiz atrofida mablag‘lar yo‘naltiriladi” [15]. 

Sug‘urta tashkilotlari investitsiya faoliyatini boshqarish masalalari zamon talablar asosida amalga oshirilib, 
sug‘urta tashkilotlari ixtiyorida bo‘lgan bo‘sh mablag‘larni sifatli joylashtirish bugungi kunning muhim masalalaridan 
biri bo‘lib qolmoqda. Bu borada Prezidentimiz tashabbusi bilan qabul qilingan 2017-2021 yillarda O‘zbekistonni 
rivojlantirishning beshta ustuvor yo‘nalishi bo‘yicha harakatlar strategiyasida “... sug‘urta, lizing va boshqa moli-
yaviy xizmatlarning hajmini ularning yangi turlarini joriy qilish va sifatini oshirish hisobiga kengaytirish” [6] ustuvor 
vazifalardan biri etib belgilangan. Mazkur vazifalarning bajarilishini ta’minlash sug‘urta tashkilotlarining investitsiya 
faoliyati samaradorligini oshirishga asoslangan sifat ko‘rsatkichlari tizimini zamon talablari asosida shakllantirish 
va sug‘urta tashkilotlarining moliyaviy resurslarini joylashtirish samaradorligini oshirishni taqozo etadi.

A D A B I Y O T L A R  S H A R H I
Tahlil qilinayotgan mavzu sug‘urta tashkilotlari investitsiya faoliyati bilan bog‘liq ekan, dastlab sug‘urta 

tashkilotlari investitsiya faoliyatiga turli iqtisodchi olimlar tomonidan berilgan ta’riflar va nazariy qarashlarni qiyo- 
siy tahlil qilamiz.

Mikrodarajagi investitsiya faoliyatining ahamiyatini iqtisodchi olimlarning fikrlari ham tasdiqlaydi. Iqtisodchi 
olim Y. A. Spletuxov g‘arb sug‘urta tashkilotlari faoliyatini tahlil qilib, “raqobatli kurash sharoitida foydaning 
asosiy qismini ular faqat bevosita operatsiyalardan emas, balki investitsiyalardan olmoqda” deb yozadi [13]. 

Iqtisodiyot fanlari doktori, proofessor L. A. Orlanyuk-Malitskaya quyidagicha bayon qilgan: Uning fikricha 
investitsiya faoliyatidan olinadigan foyda sug‘urta tashkiloti o‘zining sug‘urta operatsiyalaridan zarar ko‘rgan 
holda ishlashga imkoniyat beradi. Bu unga raqobot sharoitida bozorda o‘z joyini egallashini ta’minlaydi [11].

Bundan tashqari, sug‘urta tashkiloti uchun investitsiya faoliyatning ahamiyatini iqtisodiyot fanlari doktori, 
professor K. E. Turbina o‘zining ilmiy tezisi bilan shunday tasdiqlanadi: “sug‘urta tashkilotining investitsiya 
faoliyati uning moliyaviy holatiga shu darajada sezilarli ta’sir qiladiki, ko‘p holatlarda quyidagilarni qayd etish 
mumkin: moliyaviy yil natijalari bo‘yicha foyda yoki zarar, bu to‘g‘ri tanlangan investitsiya siyosatning oqibati, 
yorqin aksidir deb ta’kidlaydi” [10].

T A H L I L  V A  N A T I J A L A R
Sug‘urta tashkilotlarining fond bozoridagi aktiv faoliyati uning tuzilmasiga spekulyativ operatsiyalar ulushini 

pasaytirish tomonga qarab harakat qilish imkonini beradi. Bu birinchi o‘rinda, faqat mo‘’tadil investitsiya siyosati 
olib borishni nazarda tutgan sug‘urta faoliyatining o‘ziga xosligi bilan bog‘liqdir.

Makro va mikrodarajada sug‘urta tashkilotlarining investitsiya siyosatining ahamiyatini belgilovchi omillarni 
majmuali baholash bizga ularni tizimlashtirish imkonini berdi. Ushbu tizimlashtirishni quyidagicha tasvirlash 
mumkin (1-rasm). 

 

1-rasm: Sug‘urta tashkilotlarining investitsiya faoliyatini mohiyati va ahamiyatini belgilab beruvchi omillar*
*Muallif tomonidan ishlab chiqilgan.

Mamlakatimizda bugungi kunga qadar sug‘urta bozori etarli darajada rivojlanmagan va ushbu bozorda 
faoliyat ko‘rsatayotgan sug‘urta tashkilotlari yirik institutsonal darajasiga etmagan. Shu munosabat bilan mak-
rodarajadagi investitsiya faoliyatining ahamiyatini belgilovchi omillar deyarli namoyon bo‘lmaydi.

Rivojlangan mamlakatlar sug‘urta bozorlarida esa ahvol boshqacha. Ya’ni, katta hajmdagi moliyaviy 
resurslarga ega bo‘lgan sug‘urta tashkilotlari banklar va pensiya fondlari bilan birga yirik investor sifatida 
faoliyat ko‘rsatmoqda. Ular passiv moliyaviy resurslarni aktiv kapitalga aylantirib, milliy iqtisodiyotga sezilarli 
ta’sir ko‘rsatadi. Bu holat quyidagi jadvalda tasvirlangan (1-jadval).

1-jadval: Sug‘urta tashkilotlarini investitsiya faoliyati tajribasining qisqacha sharhi*
Mamlakat Sug‘urta tashkilotlarining investitsiya faoliyatini o‘ziga xos xususiyatlari

Germaniya Sug‘urta tashkilotlari mamlakat iqtisodiyotdagi investitsiyalarning 25 foizini ta’minlaydi va ularning 
investitsiya faoliyatidan olgan daromadlari jami daromadlarining 1/5 qismini tashkil qiladi. 

Shvetsariya
Sug‘urta tashkilotlarining muvaffaqiyatli ishlashi shartlari qo‘llaniladi. Ulardan biri bo‘lib, sug‘urta 
tashkilotlarining kapital bozoridagi faol harakati hisoblandi. Sug‘urta tashkilotlari aktivlarining yarmiga 
yaqini ssuda va investitsiyalar shaklida obligatsiyalarga joylashtiradi.

Yaponiya

Aholi mablag‘larini jalb qilish uchun kelajakda milliy iqtisodiyotda strategik muammolarni echishga 
qaratilgan alohida olingan iqtisodiy mexanizm qo‘llaniladi. Mazkur mexanizmini qo‘llashga hayot 
sug‘urtasi bilan shug‘ullanuvchi sug‘urta tashkilotlari jalb qilingan. Bundan tashqari, ayni paytda ular yirik 
investitsiya loyihalarni amalga oshirishda ustuvor huquqqa ega. 

AQSh
Alohida olingan shtatlar investitsiyalarning ustuvor yo‘nalishlarini belgilash huquqiga ega bo‘lib, ular 
hozirgi vaqtda investitsiyalarga ehtiyoji yuqori bo‘lgan milliy iqtisodiyot sohalariga moliyaviy resurslarni 
sug‘urta tashkilotlari tomonidan joylashtirilishini rag‘batlantiruvchi iqtisodiy me’yorlarni belgilashi mumkin. 

*Muallif tomonidan ishlab chiqilgan.

Investitsiya siyosatni ishlab chiqish iqtisodiyotning barcha darajalarida amalga oshirilishi zarur. Mikrodara-
jada investitsiya siyosati innovatsion faoliyatni amalga oshirayotgan korxonalar, banklar, fondlar, sug‘urta tash-
kilotlari va uy xo‘jaliklari uchun ishlab chiqilishi zarur. Shu bilan birga iqtisodiy tarmoqlar va hududlarni rivojlant-
irish, istiqbolli loyihalarni qo‘llab-quvvatlash uchun yo‘naltirilgan maqsadli investitsiya dasturlarini ishlab chiqish 
orqali amalga oshiriladi. Makrodarajada davlat investitsiya strategiyasini ishlab chiqish va amalga oshirish 
cheklangan byudjet mablag‘laridan samarali foydalanish, istiqbolli tarmoqlar va hududlarni qo‘llab-quvvatlash, 
barqaror iqtisodiy o‘sishni ta’minlash chora-tadbirlarini amalga oshirish imkonini beradi.

Investitsiya faoliyatini kengaytirishning muhim omili bu investitsiya muhitini yaratishdir. Investitsiya muhitini 
yaratish davlat miqyosida va davlat tomonidan turli vositalarni qo‘llash (soliqlar vositasida, qonunchilik orqali 
va boshqa imtiyoz va preferensiyalar berish) orqali amalga oshiriladi. Ushbu vositalar ichki va tashqi investitsi-
yalarni qo‘llab-quvvatlashga yo‘naltirilgan bo‘lishi zarur.

Jahon amaliyotida mamlakatning investitsiya muhitini baholash borasida turli yondashuvlar mavjud. Ushbu 
yondashuvlar bir-biridan investitsiya muhitini tashkil etuvchi omillarni to‘liq yoki qisman qamrab olish bilan farq 
qiladi (2-jadval).

2-jadval: Mamlakatning investitsiya muhitini keltirib chiqaradigan omillar*
Omillar Mazmuni

Iqtisodiy holat
Mamlakat to‘lov balansining holati, valyuta pul tizimi barqarorligi, tashqi iqtisodiy aloqalarning 
rivojlanganligi, ichki bozor sig‘imi, inflyatsiya darajasi, yalpi ichki maxsulot, sanoat va qishloq 
xo‘jaligi mahsulotlari ishlab chiqarishning o‘sish suratlari

Huquqiy baza
Yangi sharoitlarga mos keladigan, mamlakat va uning alohida tarmoqlarining ijtimoiy-iqtisodiy 
rivojlanishini boshqaradigan farmonlar va qarorlar hamda nizomlar, yo‘riqnomalarning 
mavjudligi 

Tabiiy 
xom-ashyo resurslari

Mineral xom-ashyo, yoqilg‘i-energetika va suv resurslari zaxiralari, qishloq xo‘jaligi xom ashyosi 
ishlab chiqarish hajmlari

Mehnat resurslari va 
bandlik

Iqtisodiy faol aholi soni, band aholi ulushi, ishsizlik darajasi, xizmatchilar daromadi darajasi, 
kadrlarning malaka darajasi

Ishlab chiqarishning 
texnik bazasi

Asosiy ishlab chiqarish fondlari, ishlab chiqarish quvvatlaridan foydalanish darajasi, 
uskunalarning foydalanish muddati tarkibi, asosiy fondlarning eskirishi darajasi

Ilmiy-texnika 
salohiyati

Iqtisodiyotni rivojlantirishga qaratilgan investitsiyalar, shu jumladan, xorijiy investitsiyalar 
hajmlari. Investitsiya tavakkalchiligi darajasi, ishlab chiqarishning texnik jihozlanishi, fan-texnika 
yutuqlaridan foydalanish va sohasini rivojlantirish holati, mahsulotning fan sig‘imkorligi katta va 
yuqori texnologik turlarini ishlab chiqarish

Moliya-kredit tizimi Soliq va kredit siyosati, iqtisodiyotning real sektori korxonalarining foydalilik va rentabellik 
darajasi, narx siyosati va narxni shakllantirish siyosati

Infratuzilma
Bank tizimi rivojlanish holati, transport, kommunikatsiya xizmatlari va mehmonxona xo‘jaligi 
sohalari, tovar va fond birjalari, marketing, konsalting, auditorlik xizmatlari, sug‘urta sohasi 
tarmog‘ining ishonchliligi

Ekologik vaziyat Atrof muhitning ifloslanishi darajasi, radiatsion va zararli chiqindilar
*Muallif tomonidan ishlab chiqilgan.



T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
S

630 https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T 2023-yil, oktyabr.  № 10-son.

Jahon banki yondashuviga ko‘ra, mamlakat investitsiya muhitiga ta’sir etuvchi omillar quyidagilardan iborat:

● iqtisodiy siyosat va huquqiy-me’yoriy amaliyotning holati;

● korrupsiya darajasi;

● sud-huquq tizimining sifati;

● jinoyatchilik darajasi;

● soliq yuki va soliqqa tortishni huquqiy jihatdan tartibga solish tizimi;

● moliya resurslarni olish imkoniyati va moliyalashtirish qiymati;

● elektr bilan ta’minlanganlik darajasi va sifati;

● ishchilar malaka darajasi hamda mehnat qonunchiligining sifati.

Tahlil natijalarini ko‘rsatishicha “Standard & poor’s”, “Moody’s”, “Fitch IBCA” lar jahondagi eng yirik reyting 
agentliklari hisoblanadi. Ushbu agentliklar emitentning qarz majburiyatlarini ko‘rsatilgan muddatda va to‘laqonli 
bajara olish imkoniyatlari hamda emitentlarning kredit bera olish qobiliyatiga baho beradilar. Agentliklar 
tomonidan ishlab chiqilgan va tuzilgan reytinglar mamlakat investitsiya muhitini ma’lum darajada baholash 
imkonini beradi.

Bugungi kunda yuqorida keltirilgan xalqaro agentliklardan tashqari, ko‘pgina rivojlangan mamlakatlarda 
investitsiya muhitini o‘rganuvchi, uning jozibadorligini baholovchi, aniq xulosa va ma’lumotlarni investorlar uchun 
taqdim etuvchi maxsus firmalar, tashkilotlar mavjud. Masalan Shveytsariya, Germaniya kabi mamlakatlarning 
nufuzli axborot xizmatlari davlatning iqtisodiy, siyosiy va ijtimoiy holatini baholash uchun har biri “0” dan “12” 
ballgacha bo‘lgan (0-qoniqarli va 12-o‘ta qoniqarli) shkala bo‘yicha baholanadigan 15 ta muhim ko‘rsatkichni 
hisobga olgan “BERI” (business environment risk index) ko‘rsatkichidan foydalanadi. “BERI” indeksiga kirgan 
ko‘rsatkichlar orasida siyosiy barqarorlik (12 ball) muhim ahamiyatga ega. Umuman olganda “BERI” xizmati bu 
borada katta obro‘y qozongan tashkilotdir. Mazkur tashkilot kapital import qiluvchi mamlakatlardagi investitsiya 
muhitini tahlil qilib, investitsiyalarning risklilik darajasini aniqlab beradi. “BERI” xizmati matbuot orqali turlicha 
indekslar bilan investorlar xorijiy mamlakatlarga investitsiya qo‘yishining xatarliligi, risk darajasini aniqlab beradi. 

X U L O S A
Respublikamizda oxirgi yillarda sug‘urta faoliyatini amalga oshirish yuzasidan tub islohatlar amalga 

oshirilmoqda. Bu esa sug‘urta bozorida ko‘rsatiladigan sug‘urta xizmatlarining ko‘lamini hamda sug‘urta bozo-
rida raqobat muhitini shu bilan bir qatorda tez va qulay sug‘urta xizmatlarini ko‘rsatishni taqozo etmoqda. Ushbu 
holat sug‘urta tashkilotlari tomonidan ko‘rsatiladigan sug‘urta xizmatlar ko‘lamini kengaytiradi hamda ular ixti-
yorida katta miqdorda pul mablag‘larini to‘planishiga olib keladi. Natijada sug‘urta tashkilotlarining investitsion 
jarayonlarda ishtirokini faollashtiradi. Shunday bo‘lsa-da, sug‘urta tashkilotlari investitsiya faoliyatini amalga 
oshirish uchun investitsiya muhiti hali hanuzgacha yaxshimas. Sug‘urta tashkilotlari investitsiya faoliyatini 
amalga oshirish muhitini yaxshilash uchun quyida chora-tadbirlarni amalga oshirishni maqsadga muvofiq deb 
topdik.

Birinchidan: hududlarda sug‘urtalanuvchilarga sug‘urta xizmatini ko‘rsatilishi bo‘yicha qo‘yidagi chora-tad-
birlarni amalga oshirish kerak. Ya’ni radio va televideniyalarda sug‘urta terminlari hamda sug‘urtaning huquqiy 
asoslari bo‘yicha tushuntirish ishlarini olib borilishini yo‘lga qo‘yish kerak;

Ikkinchidan: sug‘urtalanuvchilar o‘rtasida sug‘urtaning uzoq muddatli turlaridan ko‘proq foydalanishni 
yo‘lga qo‘yish kerak;

Uchinchidan: qayta sug‘urtalash bo‘yicha chet el sug‘urta kompaniyalari bilan hamkorlikni kuchaytirish 
kerak.

Yuqoridagi keltirilgan chora-tadbirlarni birin-ketinlik bilan sug‘urta bozorida amalga oshirilsa, birinchidan 
aholi o‘rtasida sug‘urta madaniyati keng shakllanadi, ikkinchidan sug‘urta tashkilotlari ixtiyorida bo‘lgan bo‘sh 
pul mablag‘larni uzoq muddatga yo‘naltirish imkoniyati yaratiladi, uchinchidan sug‘urta tashkilotlar ixtiyorida 
katta miqdordagi sug‘urta mukofotlarini to‘planishiga olib keladi. Bu esa sug‘urta tashkilotlarining investitsiya 
faoliyatini samaradorlik darajasini yanada oshiradi.

